
   Каçсерен сан, сар инке,

Мĕншĕн уçă калинкке?



Урампа утать çу каçĕ,

Кăлармасть ура сасси.

Вăйăри хĕрсем юрлаççĕ —

Ку иртни е пуласси?



Тăлăх арăм — çирĕмре.

Хурлансан,

Шута кайсан,

Чарăнать тапма чĕре.



Кун каçа чăрмав сахал-и?

Тух ĕçе, сав ачуна...

Кĕлеткӳ канать сан халĕ,

Пурпĕр канăç çук чунна.



Çавăнпа пуль, сар инке,

Уçă сăрлă калинкке.



Çав-çке çамрăклăх тени.

Хурлăхра та вăл патвар.

Кирлĕ мар çын хĕрхенни,

Ют ытам та кирлĕ мар.



...Вăйăра хĕрсем юрлаççĕ.

Юрă çил пулса юхать.

Саншăн, сар инке, çу каçĕ

Çут шăрçа акма тухать.



Шурă тутăр айĕнчен

Куç харши сарать çунат...

Эс кама кĕтен темччен?

Камшăнах чĕрӳ çунать?



Эй, кунçул, утту-юртту

Пичев пултăр çĕннине.

Çĕнни кĕттĕр инкене.

Кĕтĕр пысăк юрату

Шалт хупса калинккене.

  